
1 Літаратурна-крытычныя ідэі і канцэпцыі А.Луцкевіча і С.Палуяна

Антон Луцкевіч (Навіна) (1884-1946 (?)) 
Крытык, літаратуразнаўца, гісторык, публіцыст. 

Нарадзіўся ў студзені 1884 г. у Шаўлях Ковенскай губерні (г. Шаўляй Літоўскай Рэспублікі) у сям’і служачага. Род паходзіў са шляхты, меў нават свой герб “Навіна”, што паслужыла выбару аднаго з самых вядомых псеўданімаў А.Луцкевіча – “Антон Навіна”. Бацька яго быў вайскоўцам, потым служыў на чыгунцы. Вучыўся Луцкевіч ў гімназіі г.Лібавы, а пасля смерці бацькі і пераезду ў Мінск – у Мінскай класічнай гімназіі. У 1902 г. ён паступае ў Пецярбургскі універсітэт на прыродазнаўчае аддзяленне. Удзельнічаў у рэвалюцыі 1905 г. Быў адным з кіраўнікоў Беларускай Рэвалюцыйнай Грамады, перайменаванай пазней у Беларускую Сацыялістычную Грамаду. Арыштоўваўся за распаўсюджванне рэвалюцыйнай літаратуры. Універсітэцкую вучобу закончыў, здаўшы курс экстэрнам (прыродазнаўчы ў Пецярбургскім і юрыдычны ў Юр’еўскім, зараз Тартускім). Адзін з заснавальнікаў газеты “Нд”, адзін з кіраўнікоў газеты “Нн”. Рэпрэсаваны ў 1939 г. 

А.Луцкевіч, будучы фактычным кіраўніком газеты «Наша ніва», шмат друкаваўся на яе старонках, падпісваючыся рознымі псеўданімамі, крыптанімамі (Генрык Букавецкі, Іван Мялешка, Кумальга, Г.Б.). Толькі за 1906-1908 гады ён апублікаваў у «Нашай ніве» каля дваццаці артыкулаў на сацыяльна-філасофскія і палітычныя тэмы. Пачынаючы з 1909 года,  ў публіцыстыцы А.Луцкевіча на першае месца выходзіць нацыянальная праблематыка. Пра тое сведчаць загалоўкі яго нашаніўскіх публікацыяў : «Справа аб беларускай школе ў Думе», «Кароткая гісторыя Беларусі» (рэцэнзія на кніжку Вацлава Ластоўскага), «Родная мова і яе культурнае значэнне», «Наш шлях», «Аб эміграцыі», «Школа і граматнасць Беларусі», «З нашага жыцця» і іншыя.

     Актывiзацыя А. Луцкевiча як крытыка пачалася яшчэ пазней, чым публiцыста. Гэта адбывалася толькi ў 1913–1914 гг. Увагу крытыка, якi выступаў у дарэвалюцыйны час усё ж не вельмi часта, прыцягвала творчасць «прадвеснiкаў адраджэння» – Я.Купалы, Я.Коласа, М.Багдановiча, Ц.Гартнага, Цёткi, К.Буйло, З.Бядулi. Характэрна, што многiя ацэначныя палажэннi знойдуць свой працяг у наступных працах, дзе выяўна засведчана эвалюцыя поглядаў самога крытыка.
– кніга “Нашы песняры”

     З гісторыі вядома, што А.Луцкевіч на працягу 1916–1918 гадоў друкаваўся ў беларускай віленскай газеце «Гоман». Менавіта ў ёй даследчык надрукаваў цыкл крытычных артыкулаў пад рубрыкай «Нашы песняры», якія сталі асновай для аднайменнай кніжкі крытыкі, што ўбачыла свет у 1918 годзе ў Вільні. Па-сутнасці, гэта была першая кніжка крытыкі па-беларуску [3, 448]. 

Кніжка вылучаецца прадуманай пабудовай. Яе адкрывае ўступны артыкул «Прадвеснікі адраджэння». У ім А.Луцкевіч падае беларускае адраджэнне ў кантэксце агульнаеўрапейскіх працэсаў, паказвае яго заканамернасць і непазбежнасць: “Тая сіла, каторая адрадзіла чэхаў, украінцаў, літвіноў, латышоў, эстаў і іншых, у канцы сагнала сон і з вачэй беларусаў, і беларускі народ, пераступіўшы парог ХХ стагоддзя, меў у душы сваёй вялікі запас творчай энергіі, каторая ждала толькі адпаведнага моманту, каб выбіцца наверх” [3, 449].

     Першым песняром маладой Беларусі А.Луцкевіч лічыў Францішка Багушэвіча. Ён указваў на той факт, што Ф.Багушэвіч ведаў народ, ён “вывучаў біццё пульсу” яго, “балеў яго болем”. Ён абураўся з прычын ганебнага рабства народа, таму што яно, па меркаваннях крытыка, пазбавіла народ пачуцця чалавечай годнасці. А самае галоўнае, Ф.Багушэвіч заклікаў прыгнечаны народ да дзеяння: “Ён горача зваў наш народ скінуць путы духоўнага рабства, горда падняць галаву і смела – на ўвесь свет – заявіць, што ён толькі спаў, а цяпер збудзіўся і трэбуе для сябе належнага месца ў сям`і братніх народаў” [3, с. 449]. 

     Наступны артыкул прысвечаны Якубу Коласу. Крытык лічыць, што яго варта адносіць да творцаў, які займае “адно з першых мейсц у беларускай літаратуры часу адраджэння”. Крытык заўсёды вывучае ў творчасці адраджэнцаў тое, што робіць кожнага з іх адметным, непадобным да астатніх. Праз апісанне прыроды, беларускіх краявідаў, адзначае А.Луцкевіч, Я.Колас выказвае сваю любоў да Бацькаўшчыны: “Яго патрыятызм абнімаў увесь родны край і праявы яго, а лепш за ўсё родную прыроду” [3, с. 449].

     Не абмінуў А.Луцкевіч у сваім зборніку і аналізу творчага метаду Янкі Купалы. Паводле яго, асноўная рыса  творчасці Я.Купалы – спантаннасць, незапраграмаванасць, “бо Купала запраўды пясняр “з волі Божай”, і вершы яго – гэта адгалоскі ўсяго, што ён бачыць навакол, што перажывае з дня на дзень” [3, с. 449]. Крытык падзяліў творчасць Я.Купалы на два перыяды : 

     1) перыяд 1905-1906гг., “у каторым наш пясняр, седзячы на вёсцы, жыў толькі вузкім кругам спраў і інтарэсаў, калі ўся яго псіхіка злівалася з псіхікай масы” [3, с. 449];

     2) перыяд у жыцця паэта ў Вільні, Пецярбурзе, калі “Я.Купала як быў, так і астаўся песняром вёскі, але – пры гэтым усё ярчэй пачынае выступаць індывідуальнасць яго” [3, с. 449].

     На думку А.Луцкевіча, адным з найвышэйшых дасягненняў паэта з`яўляецца паэма «Сон на кургане». Ён адзначае, што “русальчыны песні – то чыстая музыка гукаў. Словы слухаюцца думкі песняра...” [3, с. 449].

     Нягледзячы на вялікую ўвагу крытыка да ўласнапаэтычнай, мастацкай значнасці твораў Я.Купалы, ён адзначае выключную ролю паэта ў фарміраванні ідэалогіі нацыянальнага руху:“Купала – адзін з найбольш яркіх ідэолагаў беларускага адраджэння... Душа песняра вывучае той пераварот, які адбываецца ў самай глыбіні народных мас” [3, с. 449]. Падводзячы вынікі сваім разважанням, А.Луцкевіч зноў-такі ўпэўнена гаворыць, што “Я.Купала мае бясспорнае права насіць імя беларускага нацыянальнага песняра...” [3, 449]. Немалаважную ролю Я.Купалы бачыць крытык у літаратурным станаўленні беларускай мовы, у словатворчасці, што ён лічыць “адной з найбольш сур`ёзных заслуг гэтай бясспорна найвялікшай сілы ў беларускай літаратуры”, а таксама яго “выдатнае становішча ў грамадскім жыцці беларусаў як рэдактара часопіса «Наша ніва» у Вільні” [3, с. 450].

     “Даволі выдатнага прадстаўніка работніцкай ідэалогіі” бачыць А.Луцкевіч у асобе Ц.Гартнага. Сацыял-дэмакрат па перакананнях, Луцкевіч заўсёды сімпатызываў прадстаўнікам пралетарскага руху ў беларускай культуры. Таму ён так высока ацэньваў Цішку Гартнага, якога ён называў “песняром працы”. Тон яго паэзіі крытык вызначае, як “жывы, бодры, з рытмам, напамінаючым шыбкія ўдары молата ці рух гарбарскага скрэбла” [3, с. 450].

     Аддаў А.Луцкевіч належную ўвагу і свайму ўлюбёнаму ў беларускай літаратуры паэту – Максіму Багдановічу, для якога творы песняра – “гэта чыстая паэзія, без жадання каго-колечы навучаць, без якіх-небудзь старонніх тэндэнцый...” [3, с. 450]. На думку А.Луцкевіча, “агульналюдскі момант” у паэзіі М.Багдановіча прымушае “яго верш гэтаксама гаварыць беларусу, як і чужынцу”. Крытык заўважае, што М.Багдановіч “мае незвычайна сільнае пачуццё красы, гармоніі”. Заслугу паэта А.Луцкевіч бачыць у “прысваенні беларусам новых форм верша”. Акрамя таго, адзначае ён, “Багдановіч – першы між беларусамі пясняр места, каторае дае яму натхненне не менш, чым жывая прырода...” [3, с. 450] .

     Што датычыцца асобы Алаізы Пашкевіч (Цёткі), то А.Луцкевіч лічыць яе асобай фанатычна захопленай беларускім адраджэннем. Цётка была адной з “тэй невялічкай жмені людзей, каторыя тварылі беларускую ідэю” і для якіх  “справа беларуская станавіла быццам... неаддзялімую частку іх душы” [1, с. 125]. Гэта было асноўным для А.Луцкевіча ў разуменні творчай і грамадзянскай пазіцыі Цёткі. Менавіта беларуская справа і служыла неабходнаю ўмоваю для росквіту паэтычнага таленту паэткі. Яе жыццё нагадвае яму ахвярнае самаспаленне : “Праз усё сваё жыццё Цётка папраўдзе гарэла, і шыбка таялі яе сілы, каторыя так шчодра аддавала беларускай справе...” [3, с. 450]. 

     У кнізе «Нашы песняры» А.Луцкевіч стаў фактычна першым біёграфам Цёткі, першым яе літаратурным крытыкам, першым, хто даў высокую грамадскую ацэнку ўсёй яе нацыянальна-адраджэнскай дзейнасці: “Незвычайная разнароднасць грамадскай працы, жаданне ўсюды прылажыць руку да святой справы адраджэння беларускага народа сведчаць найлепей аб духоўным багацці гэтай першай беларускай паэткі і пісьменніцы” [1, с. 125].

     Характэрнай адзнакай для А.Луцкевіча-крытыка з`яўляецца яго здольнасць пераўвасабляцца, аналізуючы творчасць розных мастакоў слова. Здаецца, няма ў літаратуры нічога вартаснага, што магло б схавацца ад яго добразычлівага, заклапочанага погляду. У гэтым мы можам пераканацца, чытаючы ягоныя радкі пра Канстанцыю Буйло. А.Луцкевіч трактуе паэтку як “маладую, поўную сіл і ахвоты да жыцця дзяўчыну, каторая глядзіць на свет такімі вачыма, як павінна глядзець дзяўчына з гарачым сэрцам і чыстай душой, маючы 18-20 гадоў” [3, с. 451]. На думку А.Луцкевіча, К.Буйло – супрацьлегласць Цётцы ў жыцці. А жыццёвы тон, паводле крытыка, адыгрывае вялікую ролю ў станаўленні творчай асобы. Таму ён робіць выснову, што “не дзіва, што на першым мейсцы ў яе вершах чуюцца гарачыя словы кахання, што яна жджэ тэй любові, якую бачыць толькі ў марах-снах, якую душою яна прачывае” [3, с. 451]. У якасці тыповай адзнакі вершаў К.Буйло крытык лічыць “эратычную інтуіцыю”. Менавіта таму “мы маглі б назваць «песнямі кахання» вершы яе, сабраныя ў томіку пад загалоўкам «Курганная кветка». Гэтыя ж матывы кахання асвятляюць усё, да чаго дакранаецца паэтка: “Буйла горача любіць свой край і народ, бо не можа не любіць : каханнем сагрэта ў яе ўсё, што яна робіць, што яна піша” [3, с. 452].

      Апошні артыкул зборніка «Нашы песняры» пра Змітрака Бядулю. У ім крытык разглядае ролю яўрэяў у сусветнай культуры, дзе яны, нягледзячы на рознасць культур, у якіх тварылі, здолелі захаваць сваё аблічча. Па словах А.Луцкевіча, З.Бядуля – “арыгінальны малады пясняр”, якога здолела ў нейкай ступені прывабіць і інтэграваць беларуская культура.

     Такім чынам, зборнік «Нашы песняры» ўяўляе сабой першую беларускую кніжку крытыкі. А.Луцкевіч вельмі ўдала падаў адметнасці творчасці “прадвеснікаў адраджэння” – Я.Купалы, М.Багдановіча, Я.Коласа, Цёткі і іншых.
Канец 20-х гадоў – асобны перыяд у жыцці Луцкевіча-крытыка. У 1929 годзе ў Вільні выйшла новая кніжка яго крытыкі «Адбітае жыццё» з падзагалоўкам : «Лекцыі і стацці з беларускае адраджэнскае літаратуры. Кніжка 1», у якую сабраны, па меркаванні аўтара, артыкулы, напісаныя за гэты час. Яна ўяўляе сабой зборнік лекцый і крытычных артыкулаў розных гадоў. Паводле задумы гэта была першая кніжка, падрыхтаваная аўтарам як дапаможнік па беларускай літаратуры для настаўнікаў, студэнтаў і вучняў. 

     На думку крытыка Уладзіміра Конана,  гэтая кніжка “магла б стаць сапраўдным адкрыццём беларускай літаратуры для еўрапейскага чытача, каб у свой час яе пераклалі на французскую, нямецкую ці англійскую мову. Тут крытык паспрабаваў развіць тую плынь літаратурна – эстэтычнай думкі, якую гвалтоўна спынілі рэпрэсіі супраць «Узвышша»: хацеў “упісаць” нашу літаратуру ў кантэкст агульнаеўрапейскай эстэтыкі і мастацкай культуры”.

Сяргей Палуян (1890 - 1910)

Публіцыст, пісьменнік, крытык, гісторык, педагог, грамадскі і палітычны дзеяч – цэлае сузор`е талентаў у адной асобе.

Нарадзіўся ў Брагіне 7 кастрычніка 1890 г. Быў трэцім дзіцям у сям’і (усяго – восем). Дзед быў прыгонным селянінам, пазней атрымаў ад улад кавалак зямлі і саслоўнае званне мешчаніна г. Рэчыцы. Бацька быў арандатарам, пазней (1897 г.) дзякуючы спадчыне і пасагу жонкі (паходзіла з маёмасных брагінскіх сялян), купіў зямлю – маёнтак Крышычы Юравіцкай воласці (цяпер Калінкавіцкі раён), што недалёка ад мележаўскіх Глінішчаў. Там і правёў сваё дзяцінства С.Палуян. Праблем з зямлёю і банкаўскімі даўгамі хапала, таму зямля паступова прадавалася, а потым і дом.

Вучыўся ў Мазыры ў шасцікласнай прагімназіі. Пасябраваў з сынам аднаго рабочага, пачаў хадзіць на маёўкі, разносіць пракламацыі. Пра што даведаўся дарэктар, навісла пагроза выключэння. Пры наведванні родных Сяргей вёў рэвалюцыйную агітацыю сярод моладзі, палохаючы мясцовае начальства. Бацька тэрмінова забірае Сяргея з Мазыра і адвозіць яго ў Прыбалтыку, у Мітаву (цяпер Елгава, Латвія). Там працуюць гімназічнымі выкладчыкамі два дзядзькі па маці, там вучацца сёстры Сяргея.

У гэты час пачынаецца рэвалюцыя 1905 г. Рабочыя Мітавы будуюць барыкады. Студэнты і гімназісты бастуюць. Сяргей прымае ўдзел у мітынгах, дэманстрацыях, забастоўках. Яго строга папярэджвае дырэкцыя гімназіі, хлопца збіраюцца выключаць. Бацька, не чакаючы, калі сына выключаць, забірае яго дадому, загадвае займацца гаспадаркай, ва ўсякім разе, пакуль не сціхне палітычная завіруха. 

У выніку рэвалюцыі, як вядома, нараджаецца легальны беларускі друк: газеты, выдавецкія суполкі. Беларускія газеты і кнігі трапляюць і на Гомельшчыну. Так з імі знаёміцца С.Палуян. Ён па-ранейшаму вядзе работу сярод мясцовай моладзі. І пасля чарговага “падбухторвання моладзі” у дом Палуянаў прыязджае прыстаў, просіць у апошні раз уціхамірыць сына, бо яго чакае арышт. Адбываецца скандал паміж бацькам і сынам. Сяргей пакідае дом і едзе ў Кіеў. Жыве спачатку ў дзядзькі, потым здымае пакой. Збіраецца экстэрнам здаць экзамены за восем класаў гімназіі, каб пасля паступіць ва універсітэт. Жыве на выпадковыя заробкі. Звязваецца з мясцовымі сацыял-дэмакратамі. Жыве ў нястачы, пачынае здаваць здароўе, нагадваюць пра сябе сухоты, спадчынная хвароба з боку маці.

1908–1909 гг. часта бывае ў кіеўскай кнігарні, у беларускім аддзеле. Тады ж спрабуе свае сілы ў літаратуры і дасягае значнага творчага плёну. Пачынае ліставанне з “Нашай нівай”... На пачатку лета 1909 г. пераязджае ў Вільню, але часта наведвае і Кіеў, друкуецца і там у перыёдыцы.

У пачатку сакавіка 1910 г. парывае з рэдакцыяй “Нн”, едзе зноў у Кіеў. А 7 (20 па н.ст.) красавіка яго не стала. 

Ацэньваючы літаратурную дзейнасць Сяргея Палуяна, трэба памятаць, што прадаўжалася яна маленькі кавалачак часу – паўтара года.  Многае са спадчыны пісьменніка яшчэ не адшукана, а магчыма, страчана назаўсёды. Асобныя задумы С.Палуяна засталіся неажыццёўленымі. Аднак тое, што пакінуў нам малады пісьменнік, сведчыць аб незвычайным таленце гэтай асобы.

 Такім чынам, паўтара года, не больш, рэальнай працы ў літаратуры: у прозе, паэзіі і драматургіі, крытыцы і публіцыстыцы. З прозы вядома яго адно апавяданне “Вёска” і верш у прозе “Хрыстос уваскрос”. Вершы і драмы пакуль што не знойдзены. Найшырэй прадстаўлены публіцыстыка і крытыка С.Палуяна, што публікаваліся перш за ўсё на старонках “Нашай нівы”, а таксама ва ўкраінскай перыёдыцы.

З усёй упэўненасцю можна сказаць, што творчасць С.Палуяна – не дастаткова вывучаная з`ява на старонках беларускай дакастрычніцкай літаратуры. Толькі ў 1986 годзе Таццяна Кабржыцкая і Вячаслаў  Рагойша сабралі творы Сяргея Палуяна, раскіданыя раней па старонках розных  перыядычных выданняў і выдалі асобнай кніжкай. Да ўсяго гэтага даследчыкі зрабілі дэталёвыя каментарыі, а таксама напісалі грунтоўны артыкул пра яго жыццё і творчасць.

 Дзевяццю гадамі раней, даследчык літаратуры Ісідар Бас  паспрабаваў пазнаёміць чытачоў з жыццём і творчасцю Сяргея Палуяна. І гэта яму ўдалося. Свой артыкул ён прысвяціў крытычнай і публіцыстычнай дзейнасці маладога пісьменніка. У сваёй працы І.Бас, канешне, не поўнасцю ахапіў творчасць С.Палуяна.

З мастацкай спадчыны захавалася толькі апавяданне “Вёска” і верш у прозе “Хрыстос уваскрос!”.

     Апавяданне “Вёска” ўпершыню было змешчана ў кіеўскім часопісе “Украінска хата” у 1910 годзе ў перакладзе на ўкраінскую мову М.Шапавала. Упершыню апублікавана ў арыгінале ў “Нашай ніве” праз шэсць месяцаў пасля смерці самаго аўтара. “Вёска” па сюжэтна-кампазіцыйным ладзе нагадвае верш-элегію. Твор глыбока сімвалічны. У ім дакладнае рэалістычнае апісанне беларускай вёскі перарастае ў сімвалічны малюнак бед і крыўд усяго “забранага краю”: “Гніе вёска ў гразі і брудзе... А бакі чорныя, струхлеўшыя. Парахня сыплецца са сцен, мох паўсыхаўся на стрэхах...” [10, с. 36]. Рытміка апавядання заснавана на экспрэсіўны вобразах паўторах смерці, што стаяла “ў струхлелай каплічцы на могілках і ківала пальцам”[10, с. 36] на вёску.

     У “Вёсцы” у алегарычнай форме паказваецца разарэнне, гібель старой беларускай вёскі, асуджанай на смерць варожаю ёй сілаю. Сіла ж гэта (хоць яе Палуян прама не называе) – жосткі сацыяльны і нацыянальны прыгнёт, які пісьменнік увасобіў у вобразе-сімвале смерці. Зусім іншы сімвал – сімвал надзеі на абнаўленне ўвасоблены ў кволым вобразе сонечнага промня.

     Твор глыбока сумны па інтанацыі. Надзея на абнаўленне, на новае жыццё ёсць, але яна на столькі кволая, што варожыя сілы без усялякіх намаганняў перамагаюць і вёска памірае. Але мэтай чужынцаў была не толькі гібель старой вёскі, яны ўжо прыглядаюцца да леса, каб і яго зніштожыць.І тут ужо няма ніякай надзеі: ”ён ведаў, што чарада прыйдзе і да яго. Панаходзяць чужынцы і зніштожаць і лішкі былой красы. Адны пні ды нізкі хмызняк будуць успамінкам аб вялікім лесе” [10, с. 37].

     У творы вёска паўстае перад чытачамі нібы жывая. Гэта было дасягнута тым, што аўтар выкарыстаў такі сродак мастацкай мовы як метафара. Пісьменнік удыхнуў у яе душу і цяпер яна жывая: ”выпаўзла на ўзгорак і грэецца ў гарачым сонечным свеце. То той ,то другі бок  падстаўляе яркім праменням” [10, с. 35].

     А ажывіў пісьменнік старую вёску для таго, каб паказаць праз пакуты, менавіта жывой істоты, свой асабісты боль, боль за родную зямлю на якой няма месца для такіх маленькіх старых вёсак. “Вочы яе ўжо даўно патухлі. Але яна яшчэ міргае імі, хоча ўгледзіць сонечнае святло... Вочы вёскі ўжо загніліся, зацвілі плесняй. Міргае яна імі нічога не бачачы...” [10, с. 36].     “Вёска” – гэта не этнаграфічная замалёўка. Аўтар стварыў абагульняючы вобраз вёскі, якой пагражае канчатковае згаленне і пагібель пад націскам прамысловага капіталу.

     Думкай пра светлую будучыню роднай Беларусі прасякуты  апошні друкаваны твор Палуяна “Хрыстос уваскрос!”. Гэты верш у прозе супрацьлеглы “Вёсцы” па настрою і інтанацыі. У ім, па словах М.Багдановіча, “на ўсім працягу б`ецца хваля напружанага пачуцця” [10, с. 24]. У гэтым творы С.Палуян паказаў сябе чалавекам веруючым, але веруючым не толькі ў Бога, у Хрыста, але і ў лепшае жыццё свайго народа.     Пісьменнік узгадвае біблейскую легенду аб уваскрэсенні Хрыста. Паводле якой “над ім здзекваліся. Яго білі па твары, сцябалі бізуном. Плявалі на яго. Кпілі з яго. У канцы распялі... Ён памёр на  крыжы паміж двух разбойнікаў. Але ўсё ж ткі

- Хрыстос уваскрос!” [10, с. 39].

     З Хрыстом параўноўвае С.Палуян  беларускі народ: “ад вякоў  пагарджалі табой, тваёй мовай; ад вякоў мелі за быдла, годнае толькі на цяжкую, надсільную работу. Не давалі табе расці і развівацца” [10, с. 39]. Менавіта праз параўнанне раскрывае аўтар сацыяльную тэму. Усе тыя здзекі і пакуты, што цярпеў Хрыстос, многія вякі цярпеў і церпіць беларускі народ.

     Але ў адрозненні ад апавядання “Вёска” тут ёсць надзея, надзея на вызваленне ад  сацыяльнага ўціску. Але пісьменнік лічыць, што не адзінай надзеяй  павінен жыць чалавек і таму звяртаецца да народа з заклікам мацаваць сілы, каб ”скінуць з шыі ярмо адвечнага гора і нуды... Прачынайся ад сну , Беларусь! Годзе стагнаць ды жаліцца, жальба нічога не дасць табе. Уставай! Ідзі будаваць зруйнаваную бацькаўшчыну!” [10, с. 40].

     Вершам у прозе С.Палуян перадаў сваю глыбокую веру ў вялікія магчымасці народа, у яго немінучаю перамогу над сіламі зла і несправядлівасці. Як заўважыў М.Багдановіч, тут пісьменнік, “перш, чым патушыць свечку свайго жыцця, паслаў народу сваё гладыятарскае “Mariturite salutant” (“Паміраючы, вітаю вас!”) [6, с. 7].

     Такім чынам трэба адзначыць, што мастацкая спадчына Сяргея Палуяна сведчыць аб смеласці творчых пошукаў, аб наватарскіх імкненнях аўтара, яго спробах адшукаць новыя формы ідэйна-мастацкага разумення сацыяльнай рэчаіснасці.

Літаратурная крытыка: С.Палуяну належыць першы ў беларускай крытыцы гадавы агляд літаратуры – “Беларуская літаратура ў 1909 гаду”. Ім ён распачаў літаратурна-крытычны жанр, які затым плённа працягваў і развіваў М.Багдановіч. У артыкуле С.Палуян коратка ахарактарызаваў творчасць беларускіх літаратараў за адзін год. Найбольш увагі ён, канешне, удзяліў Янку Купалу, якому крытык адвёў “асаблівае месца” [10, с. 105] сярод тых пісьменнікаў, хто найбольш вызначыўся ў 1909 годзе. “Ад гэтага песняра, - зазначае крытык, – Беларусь можа чакаць многа...перад  Купалам вялікая будучыня, калі толькі ён не сойдзе з выбранага гасцінца” [10, с. 106]. У сярэдзіне 1909 года С.Палуян заўважае змены да лепшага ў творчасці Я.Купалы: “новыя творы яго акуратна абдуманыя, тэм розных многа, форма лёгкая, усюды артыстычна апрацаваная” [10, 106].

     З іншых літаратараў, творчасць якіх заслугоўвае ўвагі, крытык вылучае Цётку, Якуба Коласа, М.Багдановіча, Ядвігіна Ш., К.Буйло і А.Паўловіча. Прычым, гаворачы пра Якуба Коласа, ён падкрэслівае,што “ненармальныя ўмовы яго жыцця не даюць яму можнасці акуратна развівацца” [10, с. 106]. Якуб Колас у той час у мінскім астрозе. На гэтую акалічнасць якраз і ўказваў С.Палуян. Разглядаючы творы вышэйзгаданых літаратараў, малады крытык адзначаў і іх вартасці, і іх недахопы. Нельга не пагадзіцца, што аўтар агляду прадэманстраваў высокі ўзровень крытычнага мыслення, здольнасць схопліваць найбольш характэрныя асаблівасці творчай манеры паэта, прагназаваць кірунак развіцця яго таленту.

     Справядліва вылучае С.Палуян і ставіць на першы план Ядвігіна Ш. Падводзячы вынікі літаратурнай дзейнасці  цэлага года, крытык піша, што ў 1909 годзе Ядвігін Ш. “заняў першае месца як па чыслу... так і па здольнасці сярод беларускіх белетрыстаў” [10, с. 106]. І тут жа адзначае і недахопы такіх апавяданняў Ядвігіна Ш., як “Пазыка”, “З маленькім білецікам”, у якіх ёсць вульгарызмы. Акцэнтуе ўвагу С.Палуян не толькі на “старых” [10, с. 105] пісьменніках, але і  на маладых, якія на той час толькі заявілі пра сябе, на такіх як М.Багдановіч, К.Буйло, Ц.Гартны і іншых. З радасцю адзначае аўтар артыкула, што беларуская літаратура “расце і прыемна дзівіць нас сваім поступам і сваімі заваяваннямі” [10, с. 105]. А 1909  год – быў “лепшым годам  у нашай новай гісторыі” [10, с. 105].     

     Пісьменнік і народ – гэтае пытанне Палуян неаднойчы закранае ў сваіх артыкулах. На яго думку, мастацкая вартасць літаратуры знаходзіцца ў непарыўнай сувязі з культурным узроўнем народа. Калі ж прыходзіць у заняпад літаратура, то гэта адбіваецца і на духоўным жыцці народа. “Толькі адна глеба можа ўзгадаваць пісьменніка, – піша ён, – гэта глеба – чытачы” [10, с. 105]. Вось таму трэба як мага больш пашыраць чытацкую аўдыторыю, каб кніжку пісьменніка чыталі ў кожным глухім кутку Беларусі.

